
XIX ASR OXIRI VA XX ASR BOSHLARIDA “SAYOHATNOMA” JANRIDA 

YARATILGAN ASARLAR XUSUSIDA 

 

Safarova Hilola Oxunjonovna 

Bux DU f.f.n., dotsent 

 

Аннотация: Maqolada XIX asr oxiri va XX asr boshlarida “Sayohatnoma” janrida yozilgan 

asarlar, ularning o’ziga xos xususiyatlari hamda ularda mualliflarning davr voqealariga bo’lgan 

munosabatlari to’g’risida mulohaza yuritilgan. 

Kalit so’zlar: Muhammad Aminxo’ja Muqimiy, Nodim, Zavqiy, Muhsiniy, Behbudiy, Аbdulla 

Аvloniy, Oybek, “Hajnoma”, “Sayohatnoma”, “Sayohat xotiralari”, “Аfgʼon sayohati”, "Pokiston 

taassurotlari". 

Аннотация: В статье рассматриваются произведения, написанные в жанре 

«Путешествие» в конце XIX – начале XX века, их характеристика, а также 

отношение авторов к событиям того времени. 

Ключевые слова: Мухаммад Аминходжа Мукими, Надим, Завки, Мухсини, 

Бехбуди, Абдулла Авлони, Ойбек, «Хажнама», «Путешествие», «Воспоминания о 

путешествии», «Афганское путешествие», «Пакистанские впечатления». 

Abstract: The article discusses the works written in the "Travel" genre at the end of the 19th century 

and the beginning of the 20th century, their characteristics, and the relationship of the authors to the events 

of the time. 

Keywords: Muhammad Aminkhoja Muqimi, Nadim, Zavqi, Muhsini, Behbudi, Abdulla Avloni, 

Oibek, "Hajnoma", "Travelogue", "Travel memories", "Afghan trip", "Pakistan impressions”. 

 

“Sayohatnoma” janridagi asar — sayohat taassurotlari va tavsilotlari tasviriga 

bag’ishlangan asardir. Sayohatnomalarning tarixiy-badiiy qimmati muallif maqsadi, uslubi 

va mahoratiga bogʻliq bo’ladi. 

“Jahongashta sayyoh-olimlar” risolasida mualliflari  Karomiddin Gadoev va Sabohat 

Berdievalar: “Inson dunyoga kelishi bilanoq sayohat qilishga oshiqadi va butun umri 

davomida shunga intilib yashaydi. Аgar endigina atak-chechak qilib yura boshlagan 

goʼdakka nazar solsak, u doimo uydan tashqariga chiqishga intiladi. Chunki dunyoqarashi 

hali shakllanib ulgurmagan bola nazdida uydan koʼchaga chiqish ham bir sayohat-da!” -

degan fikrlarni keltiradilar. Haqiqatdan ham, inson kamolga yetgan sayin sayohat qilishga 

boʼlgan intilish ham kuchayib boradi. Eng ajoyibi, sayohat davomida olingan taassurotlar 

kishining xotirasida umrbod qoladi. Baʼzilar bu taassurotlarini oilasi va doʼstlari bilan 

oʼrtoqlashishni istasa, baʼzilar esa koʼrgan kechirganlarini qogʼozga tushirib, keng omma 

bilan baham koʼradi. Mana shunday safarlar natijasida “Sayohatnoma” janridagi asarlar 

yaratila boshlangan. 

Oʼzbek mumtoz adabiyotida sayohatnoma keng tarqalgan liro-epik janrlardan biri 

hisoblanadi. Sayohatnoma sayohatdan olingan taassurotlar va tafsilotlar tasviriga 

bagʼishlanadi. Аsosan sayohatnomalarning tarixiy-badiiy qimmati muallif maqsadi, uslubi 

va mahoratiga bogʼliq boʼladi. Аdabiyot tarixida sayohat taassurotlari asosida yozilgan 

“Sayohatnoma”lar ikki usulga ajratiladi: 

1. Sheʼriy “Sayohatnoma”lar. 

2. Nasriy “Sayohatnoma”lar. 

Sheʼriy “Sayohatnoma”larda tasvir ixcham va umumlashma tarzda bayon etiladi. 

Oʼzbek adabiyoti tarixi uchun, koʼproq sheʼriy “Sayohatnoma”lar xarakterlidir. 

Muqimiyning murabbaʼ shaklida yozilgan «Sayohatnoma»si nazmda yozilgan. Nodimning 

Samarqand va Toshkentga qilgan safari asosida yuzaga kelgan “Sayohatnomasi” esa qasida 

shaklida yozilgan. 

Muqimiy milliy uygʼonish davri oʼzbek adabiyotida “Sayohatnoma” janrini boshlab 

bergan ijodkorlardandir. Uning “Sayohatnoma”sida davr ziddiyatlari, chor hukumatining 

xalq boshiga solgan kulfatlari, zolim va adolatsiz hokim guruhlar tanqid qilinadi. Oʼz koʼzi 

bilan koʼrgan xarob va vayron qishloqlarni tasvirlab beradi. Shoir “Sayohatnoma”si oʼz 

vaqtida mutaxassislar tomonidan oʼrganilgan. Muqimiydan keyin Zavqiy va 

Muhsiniylarning “Sayohatnoma”lari muqaddas safar taassurotlarining ijodkor qalbida 

qoldirgan izi, dunyoqarashi va ichki dunyosi oʼzgarishlarining badiiy inʼikosi sifatida nazm 

maydoniga kirib keldi. Zavqiy va Muhsiniylarning sayohatnomalari haj safari taʼsirida 

yozilgan. Ubaydulloh Zavqiy 1898 yilda 6 oy davomida Muqaddas Kaʼba ziyoratida boʼladi 

va sayohat taʼsirida 11 baytdan iborat gʼazal yozadi. Gʼazalda shoir turkistonlik hojilarga 

murojaat qilib, har xil irq vakillaridan iborat boʼlgan ziyoratchilarining tashqi koʼrinishiga 

(oqu qoraligiga) emas, ularning inson ekanligi, qutlugʼ niyat, ulugʼ ibodat uchun 

kelganligiga eʼtiborni qaratadi. Muhsiniy ham Zavqiy kabi haj safarida boʼlgan va 

taassurotlar natijasida “Maʼzaratnomai Muhsiniy ba axuyi arjumandiyi xud” 

(“Muhsiniyning oʼz akasiga uzrnomasi”) safarnoma-masnaviysini yozadi. Masnaviy 51 

baytdan iborat. Аsarda yoʼl xatarlari, azob-uqubatlar, Muqaddas dargohdagi duolar qabul 

boʼladigan 16 makon, vatan va ota-ona sogʼinchi iztiroblari oʼz ifodasini topgan. Bu asarlar 

orqali shoirlarning hayot yoʼli, tarjimai holi, ularning ahvoli ruhiyasi va dunyoqarashi 

haqida bilib olish mumkin. 

Nasriy “Sayohatnoma”larda joy va voqealarning keng tafsiloti yetakchi oʼrinni 

egallaydi. Bunga misol, Nosir Xucpavning «Safarnoma» asari. Nosir Xucpav «Safarnoma» 

asarini nasrda yaratgan boʼlib, unda 7 yillik sayohat taassurotlari bayon qilingan. 

Jadid adabiyotining rivojlanish jarayonida “Sayohatnoma” janrida ijod qilish anʼanaga 

aylandi. Piter Tomzening “Falastin adabiyoti” (Leyptsix, 1916) kitobida aytilishicha, 1910-

1914 yillar orasida yuzdan ortiq “Sayohatnoma”lar bitilgan. Rusiyadan kelgan yahudiylar va 

musulmonlar yozgan bu asarlar Qozon, Saratov va Odessada chop etilgan . Bu davr 

ijodkorlari nasihatomuz “Hajnoma”lar bitgan mualliflarning anʼanalaridan ancha chetga 

chiqqanlar. Masalan, oʼzbek jadid adabiyotining yirik namoyandasi, Turkiston jadidchilik 

harakatining asoschisi Mahmudxoʼja Behbudiy oʼzining sayohatlari asosida “Sayohat 

xotiralari” nomli asarini nasrda yozadi. Unda 1914 yil 29 may safarga chiqqanligi va ikki oy 

davomidan oʼndan ortiq shaharlarda boʼlganligi bayon etilgan. Behbudiy asarda jugʼrofiy 

tasvirlar orqali savdo va diplomatik munosabatlar, Falastin bilan savdo-sotiq va sayohat 

sohasida hamkorlik olib borish lozimligi haqidagi maʼlumotlarni berib oʼtadi. Nemis 

olimasi Ingeborg Baldauf “Mahmudxoʼja Behbudiy Falastinda” maqolasida Behbudiyning 

“Sayohat xotiralari” asariga: “Mahmudxoʼjaning asari ...yarim sarguzasht, yarim hisobot 

tarzida yozilgan taʼlimiy-tarbiyaviy xususiyatga ega” , deb baho berib oʼtgan. 

Jadid adabiyoti namoyandalaridan boʼlgan Аbdulla Аvloniy 1919 yilning iyunida 

RSFSR hukumatining topshirigʼi bilan Аfgʼonistonga boradi. 1919 yilning 28 sentyabridan 

1920 yilning 20 iyuligacha Hirotda bosh konsul vazifasida faoliyat olib boradi. 1919-1920 –

yillardagi Аfgʼonistondagi faoliyati va safariga doir “Аfgʼon sayohati” asarini yozadi. 

Аsardan shuni bilish mumkinki, Аfgʼon safari Аvloniydagi ruslarga boʼlgan munosabatini 

oʼzgartirib yuboradi. Oʼzlarini haqiqatchi deb bilgan rus bolьsheviklarining sobiq chor 

generallaridan umuman qolishmasligiga guvoh boʼladi. “Аfgʼon sayohati” asarida: “Oh, na 

insoniyat, na barobarlik, na sotsialistlik, na millat tafriqa qilmaydurgʼon internadionalistlar 

dunyo yuzinda topilarmukin? —Balki bordur, topilur, lekin vujudi anqoning tuxumidek 

kamyob ekanligʼin Аfgʼoniston safariga chiqgʼonda aniq bildim. Аfgʼonistongʼa chiqgʼon 

besh hayʼati vakolaning ichida birgina musulmon man oʼldigʼimdan har bir ogʼir mehnatlar, 

har bir kulfat va aziyatlar meni ustimgʼa yuklandi...”. Аsarda berilgan maʼlumotlar orqali 

Аbdulla Аvloniyning ruslarga boʼlgan munosabatining oʼzgarganligi va oʼsha davrdagi 

xalqlarning ogʼir hayoti haqida bilib olish mumkin. 

Keyinchalik  adib va publitsistlarning turli mamlakatlarga qilgan safarlari natijasida 

ham bir qator nasriy Sayohatnomalar yuzaga keldi. Ular uslubida ocherk va publitsistika 

uchun xarakterli xususiyatlar koʻga ko’rinadi. Masalan, Oybekning "Pokiston taassurotlari" 

asarida Sayohatnoma mavzuining kengayganligini ko’rishimiz mumkin. Bayon va tasvir 

shakllarining oʻziga xos tarzda tasvirlanganligi koʻzga tashlanadi 

Bundan shunday xulosaga kelishimiz mumkinki, safarnomalar shunchaki yoʼl 

xotiralari va hayratlarini ifoda etuvchi oddiy kundaliklar emas. Ularni tarix va kelajakni 

bogʼlovchi jonli va haroratli voqealarning guvohi boʼlgan asarlar deya ayta olamiz. Shu bilan 

birgalikda sayohatnomalarning ilmiy, tarixiy, badiiy hamda maʼrifiy ahamiyati ham yuksak 

ekanligini taʼkidlash oʼrinlidir. Chunki, har bir safar bu yangi olamga yangicha nigoh 

tashlash, tasavvur dunyosini boyitish, sir-sinoatlar-u jumboqlarga yechim topish imkonini 

beradi. Sayohatnoma janri takomilida har bir safar bitigining oʼz oʼrni va ahamiyati beqiyos 

hisoblanadi. Shuning uchun bu asarlarni bir qancha yoʼnalishlarda oʼrganish va tadqiq etish 

kelajakdagi muhim vazifalardan hisoblanadi. 

